
తే. కాన సిగ నొక్కచిఱుగంటఁ గట్టుకొన్న

వాఁడ వగుచును వాఁకిట వచ్చి నిలిచి

గంట మొరయింపు విని యేను గదియవచ్చి

తలుపుఁ దెఱచెద నీమాటఁ దప్పవలదు. 179



చ. అని సమయం బొనర్చి వికచాంబుజలోచన యింటి కేగ సా

యన దినముం దదీయవచనాదృతి నాగతిఁ జేరి తద్రతిం

దనరుచునుండు నంతనొకనాఁ డినబింబము పశ్చిమాంబుధిన్

మునిఁగినఁ జీఁకటు ల్నిజసముద్ధతిఁ జూపెడువేళ వేడుకన్. 180



క. ఆహేమాంగి నిజాలయ

దేహళి నిలుచున్నచో నలిక్షుద్బాధా

మోహితుఁ డొక తెఱువరి దృఢ

బాహుం డనువాఁడు భుక్తిపరతంత్రుండై. 181



తే. మాడ యిచ్చెద నన్నచోఁ గూడు వెట్ట

రింత పచనస్థలం బైన నీయ రిట్టి

మాలకొంపకు వచ్చితి మాఱులేక

గంజివోయుదురే యిందుఁ గలుగువారు. 182



క. ఇలు నెత్తిఁగట్టుకొని పో

గలుగుదురే దివికిఁ దాము గడపటఁ బొరుగూ

రులవెంటఁ జనరె యపుడీ

యలమట వాటిల్లదే దయాస్థితి వలదే. 183



క. మగవారు కఠినహృదయులు

మగువలు నాఁకొన్న వారి మాటలకు మనం

బు గరంగు నిందు రిచ్చటి

జగజంతలు మగలకన్నఁ జట్రాళ్లు సుమీ. 184

